
GARI BERASALUZE 
Igelak 

Apoa harriaga batean erori zelako omen dauka, gizajoak, bizkarra kozkorrez beteta. Apoaren zatartasunari buruzko mito hori ezagutu genuen hasieran, harik eta apoaren edertasuna erakutsi, idatzi eta kantatu zigutenek beste ikuspegi bat eman ziguten arte. Igel zalapartariak isilarazi nahian ura makilatzen duenak konde-kondesen loa zaintzen omen dihardu, baina putzuetan beti aurkitzen dira igelak zotinka edo uzkerka. «Igel batzuk isildu egiten dira zigorraren beldurrez. Baina behin eta berriz zigortzen duten igelak korroka mezu bihurtzen du, gero eta minago, ahotsa aldatzeraino». 

Isildu nahi ez duten igelak omen dira apoak, eta hainbeste makilada jasotzeagatik omen dute bizkarra garatxoz beteta, eta ez harriaga batean erori zirelako. Makiladak jasotzen dituztenen oihua dira, bada, apoak.Halaber, marinel zaharrari ere irakurri genion nonbait: haurrek jolasean harrikatzen dituzte igelak, baina igelak benetan hiltzen dira. Horregatik, egun hauetan, harrikatu dituzten hamaika igel berriren aldeko aldarria entzuten ari da herri ezberdinetan. Eneko, Iker, Oier, Mikel, Jon, Jokin, Aitor, Xabier eta Josu dituzte gogoan Azpeitian. Kristina eta Fernando Tafallan. Aste honetan epaituko dituzte lehen bederatziak. Datorren astean azken biak. Gazteak dira denak, eta gezurraren harrikadak pairatu behar izan dituzte, nabarmen. Batzuentzat jolasa izango da batzuen zein besteen epaiketa, baina zigorrak benetakoak dira. Eta guk ere igelak kantari nahi ditugu, ez isilik. 

